
Taitasi

Vu'a Anejijihina

1 Na Poru Godoni pwea 'ee Jesu Keriso oni
apasorua. 'Ene ea ka'ene Godira iji pijiha jihipuni
nimaaroa 'ee nimaiji henakame ariramaa hihuna
najahu.

2 Iji majama hihuna apehuna ka'ene Godi
ira'ata pa'ajara nitama nahama 'warumaji 'ajaha
hiju.

3 Huni vea apejume ike Huni vu'akaho najahe
'waravume samaa renana. Godi ka'ene nuni
Ni'ajuhi'inijara nara ve'urono 'warimana.

4 Taitasi nuni hariha nimaa ka'ene nuni ni-
maaroa nikwinu'ini jihuna'e veju. 'Ene maiji
vwihanuana 'ee matauvi'ina ka'ene Godi Amoho
'lee Jesu Keriso ka'ene nuni Ni'ajuhi'inijaho a
hu'amuna.

Taitasi Kureti Kaukara Veji'i Eruta Iji Pijihajina

5> Nara a Kuriti ranamau jihuni maijaho

kaukara pwinana'a ka'ene namuji ve'amarono

avajuta. 'Ene arara kino nara 'waravu ja'ina'e
eruta iji piji'amana.

6 A ea iji piji'amajaho ea ka'ene sisea veji'inijija
papiji'amana. 'Enakaivo ea ka'ene napara kwinu
kwino savi'inijino piji'amana. 'E'irakune puni
harihija Natohwijaho nimaa rone sisea ani ani
pavene 'ee emahwapuni ira papataarorahuna.

7 Ea ka'ene 'ajoha'inijaho Godoni kaukara
hami 'ajohare'e niho'o arira'e 'uraha onuna.

'Ene hu jarika parene 'ee maraku'a pa'ajime 'ee
toa sisea huni harura hara pahine 'ee ea ma-
jikari pa'anie 'ee monia 'unama sisei jihunijaho
pa'ekahuna.

81Enakaivo hu apiora oja mihe hami 'ajoahuna.
'Ene maijiru oja mihuna 'ee hu hami vwihaji'i
vehuna 'ee hu ea mamaa 'ee huni kaukara
oja mihi'i venuna 'ee hu oja pahiavi'ina 'ee
pa'uriji'ina.

9 Pu vu'a ka'ene arimaaka pu najahujaho ija
kisi apene puni una'i saname vejura. Ija ve'ava
jihuna'e vu'a kajara pu ea mapoka areri arira na-
jahe ijara veje ea 'aho'a ka'ene hua'e ninavujija
ni'ajihe najahe pu nimaa rohuna.

10 Pu ea mapoka vu'a kajaho pahene veju
kaivo pu ira karokaha 'wame ira'ata kajino ea
pisivisavura. 'Ene ea ka'ene sisa 'uhui'inijipo
jja'ina vejura.

11 'Ena'omo ea ija'ina veji'inijija veje areva.
[jihuni maijaho uneunecha ka'ene panajahuna
sa'inijaho hine kachi'ina maho'o ruarahe najahu
jihuni maijaho pu monia 'eki 'ahiu'e 'unama
sisea hine avaju.

12 Puni ea pina poropetia'omo ijara ija'ina'e
'waramana. Ja Kuriti ora na'ia mapoka ira'ata
apejura 'ee hanuha sisesa 'ee uchaha rukine
'iruma isa'ora.

131ji raka ka'ene hura 'warama kajaho nimaa

ariramaa. 'Enakune a niho'o hami ira Kkisi na-
jahakame puni nimaaroijaho ija kisi apene puni

una'i saname ve'avara.
14 1EYirakune Jua puni mamiha 'ee emaapuni
tamana ani ani'inijija ataa paapusa'avara.

Ea ka'ene nimaa nimaiji pataaro'ika'i ani
va'ajihipuni vu'a ataa paapusa'avara.

15 Ea mapoka puni oja vaja niho'o maa navu-
jaho pu maaru vwihajura kaivo ea ka'ene puni
oja vaja sisea name panimaa rojujaho sisearu
vwihajura. Puni oja vaja nisakarasaha ji-
huna'e pura uneunecha ka'ene kime vwihaju-
jaho sisearuna.

16 Pu Godoni ea "ivu kaivo raka ka'ene pura
vejuji nu kivujaho pu nimaa Godoni ea pana.
Pu niho'o sakarasahi'ini jihuna'e Godoni ira
pataarohura. Pura unenu pina mamaa areri
vehuna pana.

2

Emaina 'Ee Ea Maiu'ina Puni Vu'a Nimaa Ni-
maijina

1 'Enakaivo a vu'a nimaa ariramaa ijiru
naja'amana.

21Ene emaa 'u'o 'warave areme sonasahe hine
hura vene vwiha hami vwihane 'ee huni ni-
maaroa arira name 'ee oja aririji mihe 'ee ma-

suani ajuarana hija.

3 Ene paranaha 'u'o 'waravakame pu 'unama
maaru vene pu majikari ea panamahe toa sisea
puni harura hara pahija kaivo pu uneunecha
ka'ene mai ijihunijiru naja'avara.

41Ene pu napara ka'ene maiu'inijija najahe pu
masuani mamaa hine paruhwaha oja mihe 'ee
kasihwaha oja miha.

> 'Enareje pu puni vwiha hami 'ajohe 'ee nia
pakairasahe 'ee puni sea hami 'ajohe 'ee paruh-
wapuni ira hene veja. 'Ejakame pu ea 'aho'a
Godoni vu'a areri sisea pa'wa'avara.

6 'Ene 'unama nikwinu'ina kajino kivasa 'u'o
'waravakame puni vwiha hami 'ajo'avara.

7 A o uneunecha mapoka ka'ene a
ve'amajaho unama mamaaru vejakame pu 'u'o
mamaaru ve'avara. A ea naja'amajaho ariraru
najahe pu ara raka ka'ene najahu jihuni hura

ve'avara. _ _
8 Aniho'ovu'a maaru ea naja'amana. 'Ejakame

ea pina a sisea areri pa'wara'amana. 'Ene
ninakaravi'inijija junave nu ira sisea areri
pa'waru'avara.

9 'Ene 'unama kajihuna kajino pwea 'u'o
'waravaka puni mama'ini jihipuni iraru

hena veja. 'Ene najahakame uneunecha
mapoka ka'ene pu ve'avajara puni mama'ina
teamanahuna. 'E'irakine pu ira puna
patu'avara.

10 'Enakaivo pu puni mama'ini jihipuni une-
unecha ma'u'umaa nesa pa'ekakame pu nimaa
vetihuna. 'Ejakame Godi ka'ene nuni Ni'ajuhi'ini
jihuni irijaho richama para'amana.

11 [jihuni maijaho Godira maiji vwihanuajara
ea maho'o maranihuna apena roana.

12 Tji Godoni maiji vwihani'inijara nu najuhe
nu 'unama sisea arehuna. Mwe'a kehuni 'unama
paitunume 'ee hami vwihaji'i hine 'ee ariramaa
hine 'ee mwe'i hina apena va'ukaho Godoni
'lunama maijino veji'i hi'avara.

13 'Ena'omo nu vea ka'ene Hura rohuni vea

mamaa Kkaji 'ajaha hine 'ee nuni Godia ka'ene
ni'ima'urijaho 'ee nuni Ni'ajuhi'ina Jesu Kerisora
eajarame roa arihuniji 'ajaha hiju.

14 Hu nunijihuna'e kwamana. Nu sisei vaji

hi'eme nu Huni ea re'avarono 'eka ruva'uana,
Hu nu venume Huni ea arimaa rene 'ee Huni
ea ka'ene Hu mamaa nimaijihi rene 'ee nd ma-
maaru vehuna ura renau. o )

15 A unekakihi haruriji'i maho'o ni'ajihe najahe
'wara'amana. Veje ea 'aho'a a tua paveta'avara.

3

Godoni Eapo Kara Ichd'ina Vehunijina

1'Ku'o huri 'warave pu vwiha'avara. 'Ene puni
'ajoha'ina 'ee kamatia puni hari hine puni ira
hene ve'avara 'ee mamaaru vehuna'e amairiar-
avi'i hi'avara.

Pu ea 'aho'a paronahe 'warame 'ee
pa'urara'avara kaivo ea 'ahopuna'i mamaa vene
'ee ea 'aho'a oja vwihani'avara.

3 Nu marako'a hami pavwihane 'ee vuataa pa-
hene 'ee pisimuu'e nu hahijihuni ura ani ani'ina
vene 'ee hahijara teamahuni jihuni pwea re-
jara. 'Ene sisea vaji hine 'ee ea 'ahopuni kukua
kime itunume 'ee senuma paranue 'ee ea 'aho'a
pu'umo sena vejara.

4 'lEnakaivo Godi ka'ene nuni Ni'ajuhi'inijara
Hu mamaa vene 'ee ea oja 'ekaujaho najuhana.

> 'Enarena Hu nu ni'ajuha jihuni maijaho nura
uneunecha mamaa arira'e vejakame ijihuna'e
ni'ajuhuna pana kaivo Huni numisaraa 'ee Huni
Avena vajijino ku'o nahenu'e somuhume nu ea
maiu'ina rejara.

6 Godira Huni 'Avena Jesu Keriso ka'ene nuni
Ni'ajuhi'ini jihuni vaji maho'o samuhana.

7 Huni maiji vwihanuani vajijino Hu venume
nu ariramaa rejajihuna'e nu nimaa rojujaho ma-
jama hihunijaho nuni aachia'e renana.

8 Tke vu'a ka'ene nara ja 'waravukija nimaa
nimaa'omo na ura ja 'unama kajaho hina 'ejahi'i
'wavakame Godoni eijjija na'ia mapoka mamaa
kaji vehuniji hami hami 'ajo'avara. 'Ejakame ike
'unamakaho mamaakune ijara ea ni'aji'amana.

9 'Ene ja ira ani ani'ina sisea karokaha
aposaravura areme amuja nirisaravujaho areme
tamana nakaravujija are'avara. Ijija niho'o areri
ea pani'ajihunakune are'avara. 'Ene ija'ina
'unama maa pana.

10Ei pini ja pu'imo ahuma hi'i kaivo hu veje ea
'aho'a ani ani vwihaja ka'avajaho 'ahano'o ruvi'i
kave pa'areva ka'avajaho rotura'avara.

11 Ea jja'ina 'unama ka'ene maijaho niarem-
ana. Ijihuna'e hu sisea venu. Hu ori'ini huni
ahija vene avanuna.

Tuchamaa Ichd'ina Vehuniji Najahajina

12 Nara Atemasiho Tichikasi araki ranave
oni vuhuna. 'Enakune hu vu'a ka'amajaho
marako 'urine na Nikaporisi hijukune roe na
piuni'amana. Atuata veijaho na roe iji hihuna.

13 Sinasina 'otua veji'iniji'o Aporasi'o une-
unecha ka'ene 'eka vahunijaho ni'ajihakame pa-
pivusa'avara.

14Ehu nuna najahakame kaukara mamaa vene
'lee iviamaa huni temukaho ahija ni'ajihakame
pu uneunecha puni iji veji'ina'e re'avara.

15 Ea maho'o iki na hu'umo hijujipo 'ajoravu.
'Enakune ea ka'ene nimairoa vaji oja muhujija
'ajora'amana. 'Ene maiji vwihanii'inijara
maho'o ja pu'umuna.

